
0341-0341,_Concilium_Antiocenum,_Documenta_Omnia,_GR 
 

Κανόνες τῆς ἐν Ἀντιοχείᾳ Τοπικῆς Συνόδου 

Συνεκλήθη ἐν Ἀντιοχείᾳ τῆς Συρίας (341 μ.Χ.) 

1 Κανὼν Α´ 

Πάντας  τοὺς  τολμῶντας  παραλύειν  τὸν  ὅρον  τῆς  ἁγίας  καὶ  μεγάλης  συνόδου  τῆς  ἐν  Νικαίᾳ 
συγκροτηθείσης  ἐπὶ παρουσίᾳ  τῆς  εὐσεβείας  τοῦ θεοφιλεστάτου βασιλέως Κωνσταντίνου,  περὶ 
τῆς ἁγίας ἑορτῆς τοῦ σωτηριώδους Πάσχα, ἀκοινωνήτους καὶ ἀποβλήτους εἶναι τῆς ἐκκλησίας, εἰ 
ἐπιμένοιεν φιλονεικότερον ἐνιστάμενοι πρὸς τὰ καλῶς δεδογμένα, καὶ ταῦτα εἰρήσθω περὶ τῶν 
λαϊκῶν.  Εἰ  δέ  τις  τῶν προεστώτων τῆς  ἐκκλησίας,  ἐπίσκοπος,  ἢ πρεσβύτερος,  ἢ  διάκονος, μετὰ 
τὸν  ὅρον  τοῦτον  τολμήσειεν  ἐπὶ  διαστροφῇ  τῶν λαῶν καὶ  ταραχῇ  τῶν  ἐκκλησιῶν  ἰδιάζειν,  καὶ 
μετὰ τῶν Ἰουδαίων ἐπιτελεῖν τὸ Πάσχα· τοῦτον ἡ ἁγία σύνοδος ἐντεῦθεν ἤδη ἀλλότριον ἔκρινε 
τῆς  ἐκκλησίας,  ὡς  οὐ  μόνον  ἑαυτῷ  ἁμαρτίας  ἐπισωρεύοντα,  ἀλλὰ  πολλοῖς  διαφθορᾶς  καὶ 
διαστροφῆς γινόμενον αἴτιον· καὶ οὐ μόνον τοὺς  τοιούτους καθαιρεῖ  τῆς λειτουργίας, ἀλλὰ καὶ 
τοὺς τολμῶντας τούτοις κοινωνεῖν μετὰ τὴν καθαίρεσιν. Τοὺς δὲ καθαιρεθέντας ἀποστερεῖσθαι 
καὶ τῆς ἔξωθεν τιμῆς, ἧς ὁ ἅγιος Κανὼν καὶ τὸ τοῦ Θεοῦ ἱερατεῖον μετείληφεν. 

2 Κανὼν B´ 

Πάντας τοὺς εἰσιόντας εἰς τὴν ἐκκλησίαν, καὶ τῶν ἱερῶν Γραφῶν ἀκούοντας, μὴ κοινωνοῦντας δὲ 
εὐχῆς ἅμα τῷ λαῷ, ἢ ἀποστρεφομένους τὴν ἁγίαν μετάληψιν τῆς εὐχαριστίας κατά τινα ἀταξίαν, 
τούτους ἀποβλήτους γίνεσθαι τῆς ἐκκλησίας, ἕως ἂν ἐξομολογησάμενοι, καὶ δείξαντες καρποὺς 
μετανοίας,  καὶ  παρακαλέσαντες,  τυχεῖν  δυνηθῶσι  συγγνώμης·  μὴ  ἐξεῖναι  δὲ  κοινωνεῖν  τοῖς 
ἀκοινωνήτοις, μηδὲ κατ᾽ οἴκους συνελθόντας συνεύχεσθαι τοῖς μὴ τῇ ἐκκλησίᾳ συνευχομένοις, 
μηδὲ ἐν ἑτέρᾳ ἐκκλησίᾳ ὑποδέχεσθαι τοὺς ἐν ἑτέρᾳ ἐκκλησίᾳ μὴ συναγομένους. Εἰ δὲ φανείῃ τις 
τῶν ἐπισκόπων, ἢ πρεσβυτέρων, ἢ διακόνων, ἤ τις τοῦ κανόνος τοῖς ἀκοινωνήτοις κοινωνῶν, καὶ 
τοῦτον ἀκοινώνητον εἶναι, ὡς ἂν συγχέοντα τὸν κανόνα τῆς ἐκκλησίας. 

3 Κανὼν Γ´ 

Εἴ τις πρεσβύτερος, ἢ διάκονος, ἢ ὅλως τῶν τοῦ ἱερατείου τις, καταλιπὼν τὴν ἑαυτοῦ παροικίαν, 
εἰς ἑτέραν ἀπέλθοι, ἔπειτα παντελῶς μεταστάς, διατρίβειν ἐν ἄλλῃ παροικίᾳ πειρᾶται ἐπὶ πολλῷ 
χρόνῳ,  μηκέτι  λειτουργεῖν,  εἰ  μάλιστα  καλοῦντι  τῷ  ἐπισκόπῳ  τῷ  ἰδίῳ,  καὶ  ἐπανελθεῖν  εἰς  τὴν 
παροικίαν τὴν ἑαυτοῦ παραινοῦντι, μὴ ὑπακούοι. Εἰ δὲ καὶ ἐπιμένοι τῇ ἀταξίᾳ, παντελῶς αὐτὸν 
καθαιρεῖσθαι τῆς λειτουργίας, ὡς μηκέτι χώραν ἔχειν ἀποκαταστάσεως. Εἰ δὲ καθαιρεθέντα διὰ 
ταύτην τὴν αἰτίαν δέχοιτο ἕτερος ἐπίσκοπος, κἀκεῖνον ἐπιτιμίας τυγχάνειν ὑπὸ κοινῆς συνόδου, 
ὡς παραλύοντα τοὺς θεσμοὺς τοὺς ἐκκλησιαστικούς. 

4 Κανὼν Δ´ 

Εἴ τις ἐπίσκοπος ὑπὸ συνόδου καθαιρεθείς, ἢ πρεσβύτερος, ἢ διάκονος, ὑπὸ τοῦ ἰδίου ἐπισκόπου, 
τολμήσειέ τι πρᾶξαι τῆς λειτουργίας, εἴτε ὁ ἐπίσκοπος κατὰ τὴν προάγουσαν συνήθειαν, εἴτε ὁ 
πρεσβύτερος,  εἴτε  ὁ  διάκονος·  μηκέτι  ἐξὸν  εἶναι  αὐτῷ,  μηδὲ  ἐν  ἑτέρᾳ  συνόδῳ  ἐλπίδα 
ἀποκαταστάσεως,  μήτε  ἀπολογίας  χώραν  ἔχειν,  ἀλλὰ  καὶ  τοὺς  κοινωνοῦντας  αὐτῷ  πάντας 
ἀποβάλλεσθαι  τῆς  ἐκκλησίας,  καὶ  μάλιστα,  εἰ  μαθόντες  τὴν  ἀπόφασιν  τὴν  κατὰ  τῶν 
προειρημένων ἐξενεχθεῖσαν, τολμήσειαν αὐτοῖς κοινωνεῖν. 

 

 
1 



5 Κανὼν Ε´ 

Εἴ  τις  πρεσβύτερος,  ἢ  διάκονος,  καταφρονήσας  τοῦ  ἰδίου  ἐπισκόπου,  ἀφώρισεν  ἑαυτὸν  τῆς 
ἐκκλησίας, καὶ  ἰδίᾳ συνήγαγε, καὶ θυσιαστήριον ἔστησε, και, τοῦ ἐπισκόπου προσκαλεσαμένου, 
ἀπειθοίη, καὶ μὴ βούλοιτο αὐτῷ πείθεσθαι, μηδὲ ὑπακούειν καὶ πρῶτον καὶ δεύτερον καλοῦντι, 
τοῦτον καθαιρεῖσθαι παντελῶς, καὶ μηκέτι θεραπείας τυγχάνειν, μηδὲ δύνασθαι λαμβάνειν τὴν 
ἑαυτοῦ τιμήν. Εἰ δὲ παραμένοι θορυβῶν καὶ ἀναστατῶν τὴν ἐκκλησίαν, διὰ τῆς ἔξωθεν ἐξουσίας 
ὡς στασιώδη αὐτὸν ἐπιστρέφεσθαι. 

6 Κανὼν ΣΤ´ 

Εἴ τις ὑπὸ τοῦ ἰδίου ἐπισκόπου ἀκοινώνητος γέγονε, μὴ πρότερον αὐτὸν παρ᾽ ἑτέρων δεχθῆναι, εἰ 
μὴ  ὑπ᾽  αὐτοῦ  παραδεχθείη  τοῦ  ἰδίου  ἐπισκόπου,  ἤ,  συνόδου  γενομένης,  ἀπαντήσας 
ἀπολογήσεται,  πείσας  τε  τὴν  σύνοδον,  κατεδέξοιτο  ἑτέραν  ἀπόφασιν.  Ὁ  αὐτὸς  δὲ  ὅρος  ἐπὶ 
λαϊκῶν, καὶ πρεσβυτέρων καὶ διακόνων, καὶ πάντων τῶν ἐν τῷ κανόνι. 

7 Κανὼν Ζ´ 

Μηδένα ἄνευ εἰρηνικῶν δέχεσθαι τῶν ξένων. 

8 Κανὼν Η´ 

Μηδὲ  πρεσβυτέρους  τοὺς  ἐν  ταῖς  χώραις  κανονικὰς  ἐπιστολὰς  διδόναι,  ἢ  πρὸς  μόνους  τοὺς 
γείτονας  ἐπισκόπους  ἐπιστολὰς  ἐκπέμπειν·  τοὺς  δὲ  ἀνεπιλήπτους  χωρεπισκόπους  διδόναι 
εἰρηνικάς. 

9 Κανὼν Θ´ 

Τοὺς  καθ᾽  ἑκάστην  ἐπαρχίαν  ἐπισκόπους  εἰδέναι  χρὴ  τὸν  ἐν  τῇ  μητροπόλει  προεστῶτα 
ἐπίσκοπον,  καὶ  τὴν  φροντίδα  ἀναδέχεσθαι  πάσης  τῆς  ἐπαρχίας,  διὰ  τὸ  ἐν  τῇ  μητροπόλει 
πανταχόθεν συντρέχειν πάντας τοὺς τὰ πράγματα ἔχοντας. Ὅθεν ἔδοξε καὶ τῇ τιμῇ προηγεῖσθαι 
αὐτόν,  μηδέν  τε  πράττειν  περιττὸν  τοὺς  λοιποὺς  ἐπισκόπους  ἄνευ  αὐτοῦ,  κατὰ  τὸν  ἀρχαῖον 
κρατήσαντα ἐκ τῶν Πατέρων ἡμῶν κανόνα· ἢ ταῦτα μόνα, ὅσα τῇ ἑκἀστου ἐπιβάλλει παροικίᾳ, 
καὶ  ταῖς  ὑπ᾽  αὐτὴν  χώραις.  Ἕκαστον  γὰρ  ἐπίσκοπον  ἐξουσίαν  ἔχειν  τῆς  ἑαυτοῦ  παροικίας, 
διοικεῖν  τε  κατὰ  τὴν  ἑκάστῳ  ἐπιβάλλουσαν  εὐλάβειαν,  καὶ  πρόνοιαν  ποιεῖσθαι  τῆς  χώρας  τῆς 
ὑπὸ τὴν ἑαυτοῦ πόλιν· ὡς καὶ χειροτονεῖν πρεσβυτέρους καὶ διακόνους, καὶ μετὰ κρίσεως ἕκαστα 
διαλαμβάνειν·  περαιτέρω  δὲ  μηδὲν πράττειν  ἐπιχειρεῖν,  δίχα  τοῦ  τῆς  μητροπόλεως  ἐπισκόπου, 
μηδὲ αὐτὸν ἄνευ τῆς τῶν λοιπῶν γνώμης. 

10 Κανὼν Ι´ 

Τοὺς ἐν ταῖς κώμαις, ἢ ταῖς χώραις, ἢ τοὺς καλουμένους χωρεπισκόπους, εἰ καὶ χειροθεσίαν εἶεν 
ἐπισκόπου  εἰληφότες,  ἔδοξε  τῇ  ἁγίᾳ  συνόδῳ  εἰδέναι  τὰ  ἑαυτῶν  μέτρα,  καὶ  διοικεῖν  τὰς 
ὑποκειμένας  αὐτοῖς  ἐκκλησίας,  καὶ  τῇ  τούτων  ἀρκεῖσθαι  φροντίδι  καὶ  κηδεμονίᾳ,  καθιστᾶν  δὲ 
ἀναγνώστας,  καὶ  ὑποδιακόνους,  καὶ  ἐφορκιστάς,  καὶ  τῇ  τούτων  ἀρκεῖσθαι  προαγωγῇ·  μήτε  δὲ 
πρεσβύτερον, μήτε διάκονον χειροτονεῖν τολμᾶν δίχα τοῦ ἐν τῇ πόλει ἐπισκόπου, ᾗ ὑπόκεινται 
αὐτός  τε  καὶ  ἡ  χώρα.  Εἰ  δὲ  τολμήσειέ  τις παραβῆναι  τὰ  ὁρισθέντα,  καθαιρεῖσθαι αὐτὸν  καὶ  ἧς 
μετέχει τιμῆς. Χωρεπίσκοπον δὲ γίνεσθαι ὑπὸ τοῦ τῆς πόλεως, ᾗ ὑπόκειται, ἐπισκόπου. 

11 Κανὼν ΙΑ´ 

Εἴ  τις  ἐπίσκοπος,  ἢ πρεσβύτερος,  ἢ  ὅλως τοῦ κανόνος, ἄνευ γνώμης καί γραμμάτων τῶν ἐν τῇ 
ἐπαρχίᾳ  επισκόπων,  καὶ  μάλιστα  τοῦ  κατὰ  τὴν μητρόπολιν,  ὁρμήσειε πρὸς  βασιλέα ἀπελθεῖν, 
τοῦτον ἀποκηρύττεσθαι, καὶ ἀπόβλητον γίνεσθαι, οὐ μόνον τῆς κοινωνίας, ἀλλὰ καὶ τῆς ἀξίας, 
ἧς μετέχων τυγχάνει· ὡς παρενοχλεῖν τολμῶντα τὰς τοῦ θεοφιλεστάτου βασιλέως ἡμῶν ἀκοάς, 
παρὰ  τὸν  θεσμὸν  τῆς  ἐκκλησίας.  Εἰ  δὲ  ἀναγκαία  καλοίη  χρεία  πρὸς  βασιλέα  ὁρμᾶν,  τοῦτο 
πράττειν μετὰ σκέψεως καὶ γνώμης τοῦ κατὰ τὴν μητρόπολιν τῆς ἐπαρχίας ἐπισκόπου καὶ τῶν 
ἐν αὐτῇ, τοῖς τε τούτων γράμμασιν ἐφοδιάζεσθαι. 

12 Κανὼν ΙΒ´ 

Εἴ  τις  ὑπὸ  τοῦ  ἰδίου  ἐπισκόπου  καθαιρεθεὶς  πρεσβύτερος  ἢ  διάκονος,  ἢ  καὶ  ἐπίσκοπος  ὑπὸ 
συνόδου,  ἐνοχλῆσαι  τολμήσειε  τὰς  βασιλέως  ἀκοάς,  δέον  ἐπὶ  μείζονα  επισκόπων  σύνοδον 
τρέπεσθαι, καί, ἃ νομίζει δίκαια ἔχειν, προσαναφέρειν πλείοσιν ἐπισκόποις, καὶ τὴν παρ᾽ αὐτῶν 
ἐξέτασίν  τε  καὶ  ἐπίκρισιν  ἐκδέχεσθαι,  ὁ  δέ,  τούτων  ὀλιγωρήσας  ἐνοχλείσειε  τῷ  βασιλεῖ·  καὶ 
τοῦτον  μηδεμιᾶς  συγγνώμης  ἀξιοῦσθαι,  μηδὲ  χώραν ἀπολογίας  ἔχειν,  μηδ᾽  ἐλπίδα μελλούσης 
ἀποκαταστάσεως προσδοκᾶν. 

13 Κανὼν ΙΓ´ 

Μηδένα  ἐπίσκοπον  τολμᾶν  ἀφ᾽  ἑτέρας  ἐπαρχίας  εἰς  ἑτέραν  μεταβαίνειν,  καὶ  χειροτονεῖν  ἐν 
ἐκκλησίᾳ τινὰς εἰς προαγωγὴν λειτουργίας, μηδὲ εἰ συνεπάγοιτο ἑαυτῷ ἑτέρους, εἰ παρακληθεὶς 
ἀφίκοιτο διὰ γραμμάτων τοῦ τε μητροπολίτου καὶ τῶν σὺν αὐτῷ ἐπισκόπων, ὧν εἰς τὴν χώραν 
παρέρχοιτο.  Εἰ  δὲ  μηδενὸς  καλοῦντος  ἀπέλθοι  ἀτάκτως  ἐπὶ  χειροθεσίᾳ  τινῶν,  καὶ  καταστάσει 
τῶν ἐκκλησιαστικῶν πραγμάτων, μὴ προσηκόντων αὐτῷ, ἄκυρα μὲν τὰ ὑπ᾽ αὐτοῦ πραττόμενα 
τυγχάνειν,  καὶ  αὐτὸν  δὲ  ὑπέχειν  τῆς  ἀταξίας  αὐτοῦ,  καὶ  τῆς  παραλόγου  ἐπιχειρήσεως  τὴν 
προσήκουσαν δίκην, καθῃρημένον ἐντεῦθεν ἤδη ὑπὸ τῆς ἁγίας συνόδου. 

14 Κανὼν ΙΔ´ 

Εἴ τις ἐπίσκοπος ἐπί τισιν ἐγκλήμασι κρίνοιτο, ἔπειτα συμβαίη περὶ αὐτοῦ διαφωνεῖν τοὺς ἐν τῇ 
ἐπαρχίᾳ  ἐπισκόπους,  τῶν  μὲν  ἀθῷον  τὸν  κρινόμενον  ἀποφαινόντων,  τῶν  δέ  ἔνοχον·  ὑπὲρ 
ἀπαλλαγῆς πάσης ἀμφισβητήσεως, ἔδοξε τῇ ἁγίᾳ συνόδῳ, τὸν τῆς μητροπόλεως ἐπίσκοπον ἀπὸ 
τῆς  πλησιοχώρου  ἐπαρχίας  μετακαλεῖσθαι  ἑτέρους  τινάς,  τοὺς  ἐπικρινοῦντας,  καὶ  τὴν 
ἀμφισβήτησιν διαλύσοντας, τοῦ βεβαιῶσαι σὺν τοῖς τῆς ἐπαρχίας τὸ παριστάμενον. 

15 Κανὼν ΙΕ´ 

Εἴ  τις  ἐπίσκοπος,  ἐπί  τισιν  ἐγκλήμασι  κατηγορηθείς,  κριθείη  ὑπὸ  πάντων  τῶν  ἐν  τῇ  ἐπαρχίᾳ 
ἐπισκόπων, πάντες τε σύμφωνοι μίαν κατ᾽ αὐτοῦ ἐξενέγκοιεν ψῆφον, τοῦτον μηκέτι παρ᾽ ἑτέροις 
δικάζεσθαι, ἀλλὰ μένειν βεβαίαν τὴν σύμφωνον τῶν ἐπὶ τῆς ἐπαρχίας ἐπισκόπων ἀπόφασιν. 

16 Κανὼν ΙΣΤ´ 

Εἴ  τις  ἐπίσκοπος  σχολάζων,  ἐπὶ  σχολάζουσαν  ἐκκλησίαν  ἑαυτὸν  ἐπιῤῥίψας,  ὑφαρπάζοι  τὸν 
θρόνον δίχα συνόδου τελείας, τοῦτον ἀπόβλητον εἶναι, κἂν εἰ πᾶς ὁ λαός, ὃν ὑφήρπασεν, ἕλοιτο 
αὐτόν. Τελείαν δὲ ἐκείνην εἶναι σύνοδον, ᾗ συμπάρεστι καὶ ὁ τῆς μητροπόλεως. 

17 Κανὼν ΙΖ´ 

Εἴ τις ἐπίσκοπος χειροθεσίαν ἐπισκόπου λαβών, καὶ ὁρισθεὶς προεστάναι λαοῦ, μὴ καταδέξοιτο 
τὴν  λειτουργίαν,  μηδὲ  πείθοιτο  ἀπιέναι  εἰς  τὴν  ἐγχειρισθεῖσαν  αὐτῷ  ἐκκλησίαν,  τοῦτον  εἶναι 

ἀκοινώνητον, ἕως ἂν ἀναγκασθεὶς κατεδέξοιτο, ἢ ὁρίσοι τι περὶ αὐτοῦ ἡ τελεία σύνοδος τῶν κατὰ 
τὴν ἐπαρχίαν ἐπισκόπων. 

18 Κανὼν ΙΗ´ 

Εἴ  τις  ἐπίσκοπος  χειροτονηθεὶς  εἰς  παροικίαν,  μὴ  ἀπέλθῃ  εἰς  ἣν  ἐχειροτονήθη,  οὐ  παρὰ  τὴν 
ἑαυτοῦ  αἰτίαν,  ἀλλ᾽  ἤτοι  διὰ  τὴν  τοῦ  λαοῦ  παραίτησιν,  ἢ  δι᾽  ἑτέραν  αἰτίαν  οὐκ  ἐξ  αὐτοῦ 
γενομένην,  τοῦτον  μετέχειν  τῆς  τιμῆς  καὶ  τῆς  λειτουργίας,  μόνον  μηδὲν  παρενοχλοῦντα  τοῖς 
πράγμασι τῆς ἐκκλησίας, ἔνθα ἂν συνάγοιτο· ἐκδέχεσθαι δὲ τοῦτον, ὃ ἂν ἡ τῆς ἐπαρχίας τελεία 
σύνοδος κρίνασα τὸ παριστάμενον ὁρίσῃ. 

19 Κανὼν ΙΘ´ 

Ἐπίσκοπον μὴ χειροτονεῖσθαι δίχα συνόδου καὶ παρουσίας τοῦ ἐν τῇ μητροπόλει τῆς ἐπαρχίας· 
τούτου  δὲ  παρόντος  ἐξάπαντος,  βέλτιον  μὲν  συνεῖναι  αὐτῷ  πάντας  τοὺς  ἐν  τῇ  ἐπαρχίᾳ 
συλλειτουργούς,  οὓς  καὶ  προσήκει  δι᾽  ἐπιστολῆς  τὸν  ἐν  τῇ  μητροπόλει  συγκαλεῖν.  Καὶ  εἰ  μὲν 
ἀπαντοῖεν οἱ πάντες, βέλτιον· εἰ δὲ δυσχερὲς τοῦτο εἴη, τούς γε πλείους ἐξάπαντος παρεῖναι δεῖ, ἢ 
διὰ γραμμάτων ὁμοψήφους γενέσθαι, καὶ οὕτω μετὰ τῆς τῶν πλειόνων ἤτοι παρουσίας, ἢ ψήφου, 
γίνεσθαι  τὴν  κατάστασιν·  Εἰ  δὲ  ἄλλως  παρὰ  τὰ  ὡρισμένα  γίγνοιτο,  μηδὲν  ἰσχύειν  τὴν 
χειροτονίαν.  Εἰ  δὲ κατὰ τὸν ὡρισμένον κανόνα γίγνοιτο ἡ κατάστασις, ἀντιλέγοιεν δέ  τινες  δι᾽ 
οἰκείαν φιλονεικίαν, κρατεῖν τὴν τῶν πλειόνων ψῆφον. 

20 Κανὼν Κ´ 

Διὰ  τὰς  ἐκκλησιαστικὰς  χρείας,  καὶ  τὰς  τῶν  ἀμφισβητουμένων  διαλύσεις,  καλῶς  ἔχειν  ἔδοξε 
συνόδους καθ᾽ ἑκάστην ἐπαρχίαν τῶν ἐπισκόπων γίνεσθαι δεύτερον τοῦ ἔτους· ἅπαξ μὲν μετὰ 
τὴν  τρίτην  ἑβδομάδα  τῆς  ἑορτῆς  τοῦ  Πάσχα,  ὥστε  τῇ  τετάρτῃ  ἑβδομάδι  τῆς  Πεντηκοστῆς 
ἐπιτελεῖσθαι  τὴν  σύνοδον,  ὑπομιμνήσκοντος  τοὺς  ἐπαρχιώτας  τοῦ  ἐν  τῇ  μητροπόλει·  τὴν  δὲ 
δευτέραν σύνοδον, γίνεσθαι εἰδοῖς ὀκτωβρίαις, ἥτις ἐστὶ δεκάτη Ὑπερβερεταίου· ὥστε ἐν αὐταῖς 
ταύταις  ταῖς  συνόδοις  προσιέναι  πρεσβυτέρους,  καὶ  διακόνους,  καὶ  πάντας  τοὺς  ἠδικεῖσθαι 
νομίζοντας,  καὶ  παρὰ  τῆς  συνόδου  ἐπικρίσεως  τυγχάνειν.  Μὴ  ἐξεῖναι  δέ  τινας  καθ᾽  ἑαυτοὺς 
συνόδους ποιεῖσθαι, ἄνευ τῶν πεπιστευμένων τὰς μητροπόλεις. 

21 Κανὼν ΚΑ´ 

Ἐπίσκοπον  ἀπὸ  παροικίας  ἑτέρας  εἰς  ἑτέραν  μὴ  μεθίστασθαι,  μήτε  αὐθαιρέτως  ἐπιῤῥίπτοντα 
ἑαυτόν,  μήτε  ὑπὸ  λαῶν  ἐκβιαζόμενον,  μήτε  ὑπὸ  ἐπισκόπων  ἀναγκαζόμενον·  μένειν  δὲ  εἰς  ἣν 
ἐκληρώθη ὑπὸ τοῦ Θεοῦ ἐξ ἀρχῆς ἐκκλησίαν, καὶ μὴ μεθίστασθαι αὐτῆς, κατὰ τὸν ἤδη πρότερον 
περὶ τούτου ἐξενεχθέντα ὅρον. 

22 Κανὼν ΚΒ´ 

Ἐπίσκοπον  μὴ  ἐπιβαίνειν  ἀλλοτρίᾳ  πόλει  τῇ  μὴ  ὑποκειμένῃ  αὐτῷ,  μηδὲ  χώρᾳ  τῇ  αὐτῷ  μὴ 
διαφεροῦσῃ,  ἐπὶ  χειροτονίᾳ  τινός,  μηδὲ  καθιστᾶν  πρεσβυτέρους  ἢ  διακόνους  εἰς  τόπους  ἑτέρῳ 
ἐπισκόπῳ  ὑποκειμένους,  εἰ  μὴ  ἄρα  μετὰ  γνώμης  τοῦ  οἰκείου  τῆς  χώρας  ἐπισκόπου.  Εἰ  δὲ 
τολμήσειέ  τις  τοιοῦτον,  ἄκυρον  εἶναι  τὴν  χειροθεσίαν,  καὶ  αὐτὸν  ἐπιτιμίας  ὑπὸ  τῆς  συνόδου 
τυγχάνειν. 

23 Κανὼν ΚΓ´ 

Ἐπίσκοπον μὴ  ἐξεῖναι ἀντ᾽ αὐτοῦ καθιστᾶν  ἕτερον  ἑαυτοῦ  διάδοχον,  κἂν πρὸς  τῇ  τελευτῇ  τοῦ 
βίου  τυγχάνῃ·  εἰ  δέ  τι,  τοιοῦτον  γίγνοιτο,  ἄκυρον  εἶναι  τὴν  κατάστασιν.  Φυλάττεσθαι  δὲ  τὸν 
θεσμὸν τὸν ἐκκλησιαστικὸν περιέχοντα, μὴ δεῖν ἄλλως γίνεσθαι ἐπίσκοπον, ἢ μετὰ συνόδου καὶ 
ἐπικρίσεως ἐπισκόπων,  τῶν μετὰ τὴν κοίμησιν τοῦ ἀναπαυσαμένου τὴν ἐξουσίαν ἐχόντων τοῦ 
προάγεσθαι τὸν ἄξιον. 

24 Κανὼν ΚΔ´ 

Τὰ τῆς ἐκκλησίας τῇ ἐκκλησίᾳ καλῶς ἔχειν φυλάττεσθαι δεῖ μετὰ πάσης ἐπιμελείας, καὶ ἀγαθῆς 
συνειδήσεως,  καὶ  πίστεως  τῆς  εἰς  τὸν  πάντων  ἔφορον  καὶ  κριτὴν  Θεόν.  Ἃ  καὶ  διοικεῖσθαι 
προσήκει μετὰ κρίσεως καὶ ἐξουσίας τοῦ ἐπισκόπου, τοῦ πεπιστευμένου πάντα τὸν λαόν, καὶ τὰς 
ψυχὰς τῶν συναγομένων. Φανερὰ δὲ εἶναι τὰ διαφέροντα τῇ ἐκκλησίᾳ, μετὰ γνώσεως τῶν περὶ 
αὐτὸν πρεσβυτέρων καὶ διακόνων, ὥστε τούτους εἰδέναι καὶ μὴ ἀγνοεῖν,  τίνα ποτὲ τὰ  ἴδιά ἐστι 
τῆς  ἐκκλησίας, ὥστε μηδὲν αὐτοὺς λαμβάνειν·  ἵν᾽  εἰ συμβαίη  τὸν  ἐπίσκοπον μεταλλάττειν  τὸν 
βίον,  φανερῶν  ὄντων  τῶν  διαφερόντων  τῇ  ἐκκλησίᾳ  πραγμάτων,  μήτε  αὐτὰ  διαπίπτειν  καὶ 
ἀπόλλυσθαι,  μήτε  τὰ  ἴδια  τοῦ  ἐπισκόπου  ἐνοχλεῖσθαι,  προφάσει  τῶν  ἐκκλησιαστικῶν 
πραγμάτων. Δίκαιον γὰρ καὶ ἀρεστὸν παρά τε Θεῷ καὶ ἀνθρώποις, τὰ ἴδια τοῦ ἐπισκόπου, οἷς ἂν 
αὐτὸς  βούληται  καταλιμπάνεσθαι·  τὰ  μέντοι  τῆς  ἐκκλησίας  αὐτῇ  φυλάττεσθαι·  καὶ  μήτε  τὴν 
ἐκκλησίαν ὑπομένειν  τινὰ ζημίαν, μήτε  τὸν  ἐπίσκοπον προφάσει  τῆς  ἐκκλησίας δημεύεσθαι,  ἢ 
καὶ εἰς πράγματα ἐμπίπτειν τοὺς αὐτῷ διαφέροντας, μετὰ τοῦ καὶ αὐτὸν μετὰ θάνατον δυσφημίᾳ 
περιβάλλεσθαι. 

25 Κανὼν ΚΕ´ 

Ἐπίσκοπον  ἔχειν  τῶν  τῆς  ἐκκλησίας πραγμάτων  ἐξουσίαν ὥστε αὐτὰ  διοικεῖν  εἰς πάντας  τοὺς 
δεομένους,  μετὰ πάσης  εὐλαβείας καὶ φόβου Θεοῦ· μεταλαμβάνειν  δὲ καὶ αὐτὸν  τῶν δεόντων, 
εἴγε  δέοιτο,  εἰς  τὰς  ἀναγκαίας  αὐτοῦ  χρείας,  καὶ  τῶν  παρ᾽  αὐτῷ  ἐπιξενουμένων  ἀδελφῶν,  ὡς 
κατὰ  μηδένα  τρόπον  αὐτοὺς  στερεῖσθαι,  κατὰ  τὸν  θεῖον  Ἀπόστολον,  λέγοντα·  Ἔχοντες 
διατροφὰς καὶ σκεπάσματα, τούτοις ἀρκεσθησόμεθα· εἰ δὲ μὴ τούτοις ἀρκοῖτο, μεταβάλλοι δὲ τὰ 
πράγματα εἰς οἰκείας αὐτοῦ χρείας, καὶ τοὺς πόρους τῆς ἐκκλησίας, ἢ τοὺς τῶν ἀγρῶν καρπούς, 
μὴ μετὰ γνώμης τῶν πρεσβυτέρων, ἢ τῶν διακόνων χειρίζοι, ἀλλ᾽ οἰκείοις αὐτοῦ καὶ συγγενέσιν, 
ἢ  ἀδελφοῖς,  ἢ  υἱοῖς  παράσχοιτο  τὴν  ἐξουσίαν,  ὥστε  διὰ  τῶν  τοιούτων  λεληθότως  βλάπτεσθαι 
τοὺς λόγους τῆς ἐκκλησίας, τοῦτον εὐθύνας παρέχειν τῇ συνόδῳ τῆς ἐπαρχίας. Εἰ δὲ καὶ ἄλλως 
διαβάλλοιτο  ὁ  ἐπίσκοπος,  ἢ  οἱ  σὺν  αὐτῷ  πρεσβύτεροι,  ὡς  τὰ  τῇ  ἐκκλησίᾳ  διαφέροντα,  ἤτοι  ἐξ 
ἀγρῶν, ἢ καὶ ἐξ ἑτέρας προφάσεως ἐκκλησιαστικῆς, εἰς ἑαυτοὺς ἀποφερόμενοι, ὡς θλίβεσθαι μὲν 
τοὺς πένητας, διαβολὴν δὲ καὶ δυσφημίαν προστρίβεσθαι τῷ τε λόγῳ καὶ τοῖς οὕτω διοικοῦσι, καὶ 
τούτους διορθώσεως τυγχάνειν, τὸ πρέπον δοκιμαζούσης τῆς ἀγίας συνόδου. 

 


